
Буквалар мунньахтара

Театрализованнай туруоруу сценарийа

Оонньуур дьоно:

Миша Иванов – 
Миша Иванов аҕата – 
А - 
Э - 
Б –
Д –
И -
М –
Т - 
К – 
О –  
У - 
Ү - 
Ш - 
Р - 
Ж - 
Ф -
В - 
Худуоһунньук -

Туттуллар мал-сал:

Остуол, олоппос, лаампа
Этэрбэс
Буукубалар 
Мольберт 

Быыс сабыллан турар.

 Сцена биир өттүгэр мольберт турар.

 Худуоһунньук киирэр, афишатын туппутунан киирэн мольберка уурар. Афишатыгар 

алҕастаах эбит.

Быыс арыллар.

Экраҥҥа видео көстөр.



(Иккис кылааска туйгуннук үөрэнэр Миша Ивановка аҕата лааппыттан сабыс-саҥа 

«Мурзилка» диэн араас ойуулаах сурунаалы аҕалбыт)

Миша:  «Мурзилка» аата үчүгэйиин, махтанабын.  Оо, дьикти үчүгэй остуоруйа баар 

эбит. «Сурук бэлиэлэрин мунньахтара», Запятой, Точка, Тире, Күүһүрдэр бэлиэ, Ыйытар 

бэлиэ уонна да атыттар буолан бэрт уһуннук мунньахтаабыттар. Ыһыылаах-хаһыылаах 

улахан мунньах буолбут. Сурук бэлиэлэрин сатаан туруорбат оҕону дэлби критикалаан 

ытаппыттар. 

Миша ааҕа олорон утуктаан барбыт (дьааһыйар, ууҥнанныыр)

Миша:  Аа-ам!

(Видео көстөн бүтэр. Миша уһуктар, көрөр-истэр, соһуйар.

 Видеофайл көстөр)

Арай ону истибит курдук А буква атахтара хамсаан-хамсаан барбыттар. 

Онтон улам-улам уһаан, соноон ат дугатын туорайдаабыт саҕа буолбут. Атахтанан, 

харахтанан кэлбит.

А этэр: Аа! Атаһым Миша! Дьэ атаас, маннык наада баар!- диэн барыта “ аа” да “аа” буолан 

айдааран барбыт.

Миша:  Бу остуоруйа дойдутугар кэллэҕим, остуоруйа сиригэр букватааҕар буолуох ыт, 

кус бары киһилии кэпсэтэр. Оттон буквалартан күнүс да тыл тахсар. Бэйи сылдьа түһүүм. 

(Мөхсөн уһуктаары гынан баран уһуктубатах)

Миша: А, дорообо! Олорон кээс! Туох наадалааххын?

А этэр:

Араас наада баһаам.

Аахтахпына, аан бастаан,

Ааппын сатаан эппэккэ,

Араастаахпын билбэккэ

Ааҕарга да алҕаһаан

Атаҕастаан эрэллэр.

Аҕаларын да аатын

Арыт таба аахпаттар,

“ Па! Па!” курдук ааҕаллар,

Мама диэҥҥэ барытын

“Маа” да “маа” диэн буолаллар,



Маҥыраһан бараллар.

Миша: Ону хайдах гынныахха сөбүй?

А этэр:

                 Букваны хомуйтаан,

                 Мунньаҕынан уураахтаан,

                 Буруйдааҕы булуохха,

                 Моһуоратын биэриэххэ!

Миша: Ээх!

Миша сөбүлэһэр. Инньэ диирин кытта этэрбэһин иһигэр арай туох эрэ мөхсөн барар. 

Онтон эмискэ этэрбэһин айаҕыттан Э буква мүччү көтөн элэстэнэн тахсар.

Э этэр: Ээ-э? Ээ? Эн ыҥырдыҥ дуо? Эээ? (Үрүт үөһэ мээчэхтээбитинэн барар).

Миша: “Этэрбэс” диэн тыл үс Э буквалаах эбит.

Били кини “ээх” диэбитин алҕас истэн, миигин ыҥырда диэн биир Э кэлбит.

А этэр:  Чэ,  Э,  эр  бэрдэ  эн  буоллаҕыҥ,  “эй!”  диэбэккэ,  “ээх!”диэн,  кэрийтээн  этэттээ; 

буквалар мунньахтара буолар, кэлэ тартыннар! 

Э этэр: Ээх-ээх! (Э элэс гынан хаалбыт).

Өр-өтөр буолбатах:

Ол оронтон О,
Иһит иһиттэн И,

Уһааттаах ууттан У,

Үрүмэлээх үүттэн Ү,

Ыкса ыалтан Ыа,

Хаххаҕа сыппыт Х,

Ырдьыгынас Р,

Сырдьыгынас Ш-

бука бары , бука бары кэлэн кэккэлэһэ олорон испиттэр. Аан бастаан аһаҕас дорҕооннор 

буквалара кээлтэр.

А этэр: Биир, икки, үс... (ааҕан көөртө) аҕыстар эбит. 

Б аахпыта: (Онтон бүтэй дорҕооннор буквалара субуруспуттар). сүүрбэ эбиттэр. 



Ж  аахпыт:   (Ордук  бочуоттаах  миэстэҕэ  саҥа  киирбит  буквалар  олорбуттар,  Ж 

бытыгын соһо-соһо) сэттэ эбиттэр. 

 А этэр:  (Саамай аҕалара буоларын быһыытынан А  буква аан тыл этэр)  буукубалар 

мунньахтарын саҕалыырбытын көҥүллээн. Председателинэн биир сүбэнэн Б-ны талыахха. 

Суруксутунан М буоллун. Доклады Д оҥоруо. 

Миша бэркэ сэргээн истэн олоробут.

Д этэр: Табаарыс буквалар!

              Дакылаакка киирдэххэ

              Чахчылаах суоллары

              Таарыйтаан истэххэ

              Дьыалабыт куһаҕан:

              Итэҕэс улахан.

 Бэл Б, В иккини

Арааран билбэттэр,

         Ол оннук уолаттар

         Бу манна да бааллар!

Оннооҕор Т атаҕын 

Бысталаан ылаллар,

Үс атах оннугар

Биир гынан муҥнууллар.

Оннооҕор Р-га ордук

Ис эбэн биэрэллэр,

Таҥнары В курдук

Токурдаан кээһэллэр.

         Ол оннук кыргыттар

         Бу манна да бааллар!

Сороҕор буква 

Дьүһүнүн сүтэрэр,

Быстыбат чиэрбэлии

Иҥинник эргиллэр.

Сороҕор суругу

Иҥнэри анньаллар,

Сыттыктаан чиҥэтэн



Сытыарбыт буолаллар,

        Ол оннук мэниктэр

        Манна да элбэхтэр!

Ардыгар Н-наах И

Арааһа көстүбэт,

Н-а да, И-тэ да,

П-та да биллибэт.

Ардыгар дьапталаан

Айдааны тардаллар,

Ардыгар араастаан

Кый-бырах ыыталлар.

         Ол оннук салаҥнар

         Бу манна да бааллар!

Быһата алҕастар

Быйыл да тахсаллар.

Түмүккэ кэллэххэ,

Төрүөтүн биллэххэ:

Ким ыты сырсарын

Үөрэхтэн ордорор,

Оруогун ааҕарын ыалдьарга холонор,

Сүрэҕэ суох – көппө,

Сүрэҕэ суох өттө

Ол мэник буолааччы,

Ол дьону муҥнааччы!

Көрүҥ, бу олорор

Миша диэн пионер,

Оруогун толорор,

Кылааска биримиэр.

Кини өр, кыһаллан

Оруогун ааҕааччы,

Ол иһин буква

Арааһын сатааччы,

Ол иһин учуутал 



Махталын ылааччы, 

Ол иһин кылааска 

Холобур буолааччы!

Дакылаат бүтэр. Быквалар бары ытыстарын охсунантаһыгыраталлар. Ордук 

түөрт илиилээх буолан,  Ж күннээбит.

 П атаҕын атаҕар охсуна-охсуна эккирээн ылбыт. Дакылааты бары 

сөбүлээбиттэр.

Председателлээччи Б этэр:  Билигин биир-биир боппуруоста биэриҥ.

 И этэр: (трибунаҕа И тахсыбыт)

              Биһигини атаҕастыыр

Биллэр мэник хаһый?

Бэйэлэрин накаастыыр

Миэрэбит диэн тугуй?

Бары: Быһаарыахпыт, сөбүлэһэбит. (Бу боппуруоһу кэпсэтии кэнниттэн сүбэнэн 
быһаарарга эппиттэр). 

Кэпсэтиини бастаан М саҕалаабыт.

М этэр:  Миигин мэлдьи Митя муҥнуур,

Мэтэгэрдээн оҥортуур,

Ардыгар анал ааты

Аччыгыйтан суруйар,

Анах муоһун, мас М-ын

Арсыын гына уһатар.

Маннык майгы бобуллуохтаах,

Мантан ыла хаалыахтаах!

Тохтуу түһэн баран тылы Т ылбыт.

 Т этэр: Табаарыстар!

Тараас уолу

Таах хаалларар сатаммат,

Татьяны кыыһы эмиэ

Таарыйдахха табыллар,

Дьалаҕайдар,

Дьалбаалар,



Хоһулаһар букваны

Куруук умнан көтүтэллэр,

Хоһуласпат сиргэ илдьэн

Холботолоон кээһэллэр:

«Таатта» диэри – 

«Таата» дииллэр,

«Ытар» диэри – 

«Ыттар» дииллэр!

Ити кэнниттэн Э буква этии киллэрэргэ көрдөһөн, илиити уунан үөһээҥи токура 

эймэҥэлии олорбут. Б бэлиэтии көрө охсубут уонна тыл биэрбит.

Э туран эппит: Ээ, дьэ!

Элбэх да эгэлгэ кэпсэннэ ээ,

Эриэккэс даҕаны иһилиннэ ээ,

Ээ, итиэннэ тугу этиллиэй?

Ээ, итинтэн тугу сириллиэй? 

(диэн истэҕинэ К сулбу ойон туран, кэлэҕэйдии-кэлэҕэйдии)

К этэр: Кы-кы-кылгастык! Кы-кы-кылгастык!

Буквалар бары айманан турбуттар.

О этэр: Оҕордук! Ооҕордук! Оо, дьэ, мээри. Оо, дьэ, мээри! (омуннаммыт). У этэр: 

(буоллаҕына уһукка олорон) Уу-хаар тыл! Уу-хаар тыл! ( уоһугар ботугуруу олорбут). 

Ү этэр: Сүрүүн-сүрүн!

Ш этэр: Шшшшш! Тише! Тише! Шшш! (сырдьыгынаабыт)

Ону истэн бары тохтуу түспүттэр.

Э этэр: Итэҕэс элбэҕэ дьэҥкэ,

Элбэх кэпсээни тэниппэккэ

Итини сүтэрэр үлэҕэ

Эбэсээтинэ киирэргэ!

Итини даҕаны уопсайа бэрт диэн ылымматахтар. Өр баҕайы мөккүһэн-мөккүһэн, 

кэпсэтиини ууратан, уураахха киирбиттэр. Уураах бэрт кылгас уураах буолбут.

Б этэр: Аны буквалары кыһанан оҥорор, ыраастык суруйар эрэ оҕолору кытта 

доҕордоһорго. Үөрэҕэр кыһаммат, учуутал сорудаҕын толорбот оҕолортон араҕарга. 

Оттон буквалары сатаан ааттаабат оҕолору туох да сэмэтэ суох хаалларан баран, маннык 

диэн сүбэлииргэ:

1. Р букваны сатаабат оҕолор кыһыл кэтэхтээх киргил көтөр маһы тоҥсуйан 

“Трр! Трр!” – диир тыаһын үтүктэ үөрэнэллэригэр;



2. Ж букваны сатаабат оҕолорго  буква хомурдуос курдук дьүһүннээҕин 

(бастаах, истээх, атахтардаах), оттон көттөҕүнэ кыната «жж-жж-жж» диэн 

тыаһыырын эмиэ үтүктэ үөрэнэллэригэр.

3. Учуутал үөрэтэрин өйдөөн истэр буоллахха, бары буква чэпчэки.

Манан мунньаҕы сабарга. Аныгы мунньахха диэри В, Ф буквалары сатаабат 

оҕолорго маннык ырыалары сатаан ааҕарга соруйабыт.

(В буква ырыата, оҕолор ыллыыллар)

Аввакум вагоҥҥа

Бэйэтэ олорбут,

Аввакум вагоҥҥа

Атаһын олорпут.

Аввакум атаһа

Василий диэн ааттаах,

Аввакум атаһа

Валентин диэн уоллаах.

Валентин аҕата

Заводка үлэлиир,

Кинини дьон бары 

Маладьыас маастар диир.

Билигин кинилэр

Сынньалаҥ ылбыттар,

Вагоҥҥа олорон

Кавказтыыр буолбуттар.

Эмискэ улахан баҕайы тыас лис гыммытыгар Миша уһуктубута олоппоһугар 

утуйан хаалбыт эбит. Сурунаала сиргэ түспүт тыаһыттан уһуктубут. Кыра да тыаһы 

улаханнык истибит. Буквалар ыһыллан хаалаллар. 

Быыс сабыллар. 

Худуоһунньук тахсан алҕаһын көннөрөр.

Быыс      


